«Ջերմուկ Գրուպ» ՓԲԸ-ի գործարանի բացման ելույթ

Մեծարգո պարոն Նախագահ, հարգարժան հյուրեր,
Թույլ տվեք շնորհավորել մեզ բոլորիս «Ջերմուկ Գրուպ» ՓԲԸ նոր գործարանի բացման առթիվ: 
Տնտեսության զարգացման համար կարևոր այս իրադարձությունը ևս մեկ անգամ փաստում է Հայաստանում բարենպաստ ներդրումային միջավայրի առկայության մասին, ինչն արտադրական գործունեություն ծավալելու և բիզնեսում հաջողություններ ունենալու լավագույն գրավականն է:
Բնական և հանքային շշալցված ջրերի արտադրության ոլորտը  հանրապետության տնտեսության զարգացող ուղղություններից մեկն է։ Ոլորտի տարեկան արտադրանքը կազմում է շուրջ 12 մլրդ ՀՀ դրամ, որի շուրջ 30 %-ը արտահանվում է։ Ոլորտում աշխատում է ավելի քան 1200  մարդ։ 
Հանրապետությունում առկա բնական և հանքային ջրերի պաշարներն ու բազմազանությունը, որոնք ունեն տարբեր համային և առողջարարական նշանակություն, ինչպես նաև այս արտադրանքի նկատմամբ արտաքին շուկայի պահանջարկի միտումները, հիմք են տալիս նշելու, որ ոլորտը զարգացման և նոր շուկաներ մուտք գործելու մեծ ներուժ ունի։ Դրա վառ ապացույցն է նաև այս նոր գործարանի բացման միջոցառումը։ 
«Ջերմուկ գրուպ» ընկերությունը  հանքային և բնական աղբյուրի ջուր արտադրող խոշորագույն ընկերությունն է Հայաստանում: Ընկերությունն անընդհատ իրականացվող խոշոր ներդրումների և զարգացումների շնորհիվ ձեռք է բերել առաջատար դիրքեր շուկայում: 
 «Ջերմուկ գրուպ»-ն ունի Եվրոպական չափանիշներին համապատասխան արտադրանք, որը հնարավորություն է ընձեռում Ընկերությանն արտահանելու իր արտադրանքը Եվրամիության շատ երկրներ` դառնալով հայրենական արտադրության այցեքարտերից մեկը: Այսօր «Ջերմուկ գրուպ»-ի հանքային և բնական աղբյուրի ջրերն արտահանվում են Ռուսաստան, Ուկրաինա, Վրաստան, Բելառուս, Ղազախստան, ԵՄ երկրներ, ԱՄՆ, Իսրայել և այլ երկրներ:
 «Ջերմուկ Գրուպն» այս գործարկմամբ ընդլայնում է իր գործունեության շրջանակները։ Այդ նպատակով ընկերությունը ներդրումային ծրագրի շրջանակներում իրականացրել է շուրջ 5 մլրդ․ ՀՀ դրամի չափով ներդրում` ներկրելով եվրոպական արտադրության ժամանակակից սարքավորումներ: Ծրագրի իրականացման արդյունքում ընկերությունը նախատեսում է արտադրել տարեկան ավելի քան 5 մլրդ․ դրամի արտադրանք, որի շուրջ 50 %-ը կարտահանվի: Նոր գործարանի գործարկման արդյունքում կստեղծվի լրացուցիչ 50 աշխատատեղ:

Նշված ներդրումային ծրագրի իրականացմանը նպաստելու համար, պետական աջակցության գործիքակազմի շրջանակներում, Ընկերությանը տրամադրվել է ներկրված սարքավորումների ԱԱՀ-ի գումարների վճարման հետաձգում և մաքսատուրքից ազատում:  Ցանկանում եմ շեշտել, որ պետությունը մշտապես պատրաստ է կանգնել գործունյա և բարեխիղճ արտադրողների կողքին աջակցության իր ողջ գործիքակազմով: 

Կրկին շնորհավորում եմ և ընկերության ղեկավարությանը բոլորիս. մաղթում եմ արդյունավետ աշխատանք թ´ե Հայաստանում և թ´ե մեր հայրենիքի սահմաններից դուրս:
  

